
遊覽二首

作者：陳琳　東漢

本作品收錄於《陳記室集》

版本信息

髙㑹時不娱，羈客難為心。

殷懐從中發，悲感激清音。

投觴罷歡坐，逍遥歩長林。

肅肅山谷風，黙黙一作「黯黯」天路隂。

惆悵忘旋反，歔欷涕沾襟一作「巾」。

其二

節運時氣舒，秋風涼且清。

閒居心不娯，駕言從友生。

翺翔戲長流，逍遥登髙城。

東望看疇野，廻顧覽園庭。

嘉木凋緑葉，芳草纖紅榮。

騁哉日月逝，年命将西傾。

建功不及時，鐘鼎何所銘。

收念還房寢，慷慨詠墳經。

庶幾及君在，立徳垂功名。

此東漢作品在全世界都属于公有领域，因为作者逝世已经超过100年，且作品于1931年1

月1日之前出版。

